KHUTBAH JUMAAT

“PALESTIN: LUKA YANG BELUM SEMBUH”
(2 Oktober 2026M/ 20 Rabiulakhir 1448H)

Kaum muslimin yang dirahmati Allah,

Marilah kita bersama-sama meningkatkan keimanan dan ketakwaan
kepada Allah subhanahu wata'ala dengan melaksanakan segala
perintah-Nya dan menjauhi segala larangan-Nya. Berilah perhatian
yang sepenuhnya kepada khutbah yang disampaikan. Jangan
bercakap-cakap, berinteraksi dengan telefon dan segala perbuatan
yang boleh menghilang pahala Jumaat kita. Mudah-mudahan kita
meraih keberkatan dan kesempurnaan pahala solat Jumaat.
Khutbah yang akan dibicarakan pada hari ini bertajuk “Palestin:

Luka Yang Belum Sembuh”.

Kaum muslimin yang dirahmati Allah,
Tarikh 7 Oktober 2023, dunia menyaksikan satu peristiwa besar yang

dikenali sebagai Tufan al-Agsa, yang kemudiannya diikuti dengan

penderitaan dahsyat rakyat Palestin, khususnya di Gaza, apabila
rejim zionis Israel membedil dan membunuh penduduknya tanpa
belas kasihan. Puluhan ribu nyawa telah syahid sejak peristiwa itu

dan membawa kemusnahan yang sangat dahsyat dan mengerikan.

Setelah hampir tiga tahun, masih pedulikah kita dengan penderitaan
dan kesengsaraan yang sedang dirasakan oleh penduduk Gaza?
Masih bersemangatkah kita menyokong perjuangan pembebasan
Palestin daripada cengkaman rejim zionis? Kini, mereka masih lagi
bertarung meneruskan hidup dalam keadaan masih berjaga-jaga
dengan peluru dan bom yang tidak dijangka. Mereka bersendirian
menghadapi musuh-musuh yang kejam dan tidak

berperikemanusiaan.

Sebenarnya, luka yang ditoreh pada bumi Palestin bukanlah baru
setahun dua ini. Sejak tahun 1948, rejim zionis telah membuli dan
merampas sedikit demi sedikit hak rakyat Palestin hingga akhirnya
penduduk Palestin yang terpaksa mengemis di tanah air mereka
sendiri. Jika dikira jumlah korban sejak dari tempoh itu, tidak

terhitung banyaknya.

Kaum muslimin yang dirahmati Allah,

Gaza dikepung dengan pelbagai macam bentuk sekatan. Dibina
tembok setinggi-tingginya. Ditekan rakyatnya dengan segala bentuk
penganiayaan dan kezaliman, penculikan, penderaan,
pemerkosaan, dan pembunuhan. Namun, sebagaimana yang kita

lihat pada hari ini, rejim zionis Israel masih gagal menundukkan



semangat penduduk Gaza. Inilah mimpi ngeri yang sangat

menghantui puak rejim zionis.

Rejim zionis terus mencari cara untuk menekan penduduk Gaza.
Mereka terus melobi kuasa-kuasa besar untuk menyokong tindakan
mereka. Namun, mereka tidak dapat melawan kekuatan penduduk
Palestin khususnya Gaza dan sekitarnya. Kezaliman demi kezaliman
yang dibuat oleh rejim zionis tidak melemahkan semangat
penduduknya, malah terus menambah keimanan dan ketakwaan
mereka kepada Allah subhanahu wata'ala. Firman Allah subhanahu

wata'ala dalam Surah al-Ahzab, ayat 22:

Maksudnya: Dan pada masa orang yang beriman melihat tentera al-
Ahzab, berkatalah mereka: "Inilah yang telah dijanjikan Allah dan
Rasul-Nya kepada kami dan benarlah (apa yang telah dijanjikan)
Allah dan Rasul-Nya". Dan (angkatan tentera musuh yang mereka
lihat) itu tidak memberi sebarang kesan kepada mereka selain
daripada menambahkan iman dan penyerahan diri mereka bulat-
bulat kepada Allah.

Kaum muslimin yang dirahmati Allah,
Sehingga ke hari ini, Islam dan umatnya terus diserang dan diperangi
dalam bermacam bentuk. Inilah fasanya kita berada dalam keadaan

umat Islam yang lemah dan hilangnya kepimpinan Islam yang



digeruni dan dihormati di peringkat antarabangsa.

Kelemahan yang ketara ini juga disebabkan oleh perpecahan yang
semakin nyata dalam kalangan umat Islam. Lihatlah keadaan umat
Islam hari ini yang masih lagi bertelagah antara satu sama lain.
Sekecil-kecil perkara juga boleh terheret menjadi perbalahan yang
sangat besar. Banyak masa dihabiskan dengan perbalahan yang
sia-sia sedangkan musuh-musuh Islam terus meratah dan menjarah

negara-negara Islam dan umatnya.

Negara-negara umat Islam yang dijajah, lalu dipecah-belahkan
antara satu sama lain seterusnya mereka dikawal dari dalam dan
luar. Mereka berhasrat memadamkan cahaya Islam sedangkan
mereka lupa bahawa Allah subhanahu wata'ala jualah yang
meninggikan Islam daripada agama yang lain. Firman Allah

Subhanahu wata'ala dalam Surah as-Saff, ayat 8 hingga 9:

L dEN - & et 4. 7 31 PN g

(*) uf/ 1557305 w09 b A5 geasl AT 5 154kl S5l
k& J.@.u d’;—‘ Jj Lg:ﬂ:b 4.5}'») g /jT CQ:UT }jﬁ
&%t L& el
(1) Oyl 857 303
Maksudnya: Mereka sentiasa berusaha hendak memadamkan
cahaya Allah (agama Islam) dengan mulut mereka, sedang Allah
tetap menyempurnakan cahaya-Nya, sekalipun orang kafir tidak
Suka (akan yang demikian). Dia lah yang telah mengutus Rasul-Nya

(Muhammad sallallahu alaihi wasallam) dengan membawa hidayah

petunjuk dan agama yang benar (agama Islam), supaya Dia

memenangkannya dan meninggikannya atas segala agama yang

lain, walaupun orang musyrik tidak menyukainya.

Konflik yang berlaku ini juga telah turut mengheret negara-negara di
sekitarnya seperti Lubnan dan Iran. Pastinya, ia juga menyebabkan
lebih banyak kematian dan kemusnahan yang dahsyat. Maka, sama-
samalah berdoa kepada Allah subhanahu wata'ala agar segalanya
akan reda dan kita semua dijauhkan dari impak buruk peperangan

yang berlaku.

Kaum muslimin yang berbahagia,

Setelah hampir tiga tahun, kita menyaksikan betapa beratnya
penderitaan yang ditanggung oleh rakyat Palestin, termasuk
kehilangan nyawa, kemusnahan rumah dan infrastruktur, kehilangan

tempat tinggal serta penderitaan anak-anak, wanita dan orang tua.

Dalam mengenang Tufan al-Agsa, umat Islam hendaklah
memperbaharui kesedaran bahawa isu Palestin dan al-Agsa bukan
isu yang jauh daripada kita, tetapi amanah kemanusiaan dan
tanggungjawab umat yang menuntut doa, keprihatinan, bantuan

kemanusiaan dan pendirian yang jelas terhadap kezaliman.

Marilah kita mendoakan keselamatan dan ketabahan rakyat Palestin,
menyokong segala usaha kemanusiaan yang sah dan berkesan,
serta mendidik generasi kita agar memahami sejarah,
mempertahankan nilai keadilan dan menolak segala bentuk
kezaliman terhadap mana-mana manusia. Semoga Allah subhanahu
wata'ala memberikan kemenangan kepada mereka yang dizalimi,

menghentikan pertumpahan darah, memelihara Masijid al-Agsa dan
mengurniakan kepada umat Islam kekuatan untuk terus berdiri

bersama keadilan dan kemanusiaan.

Kaum muslimin yang berbahagia,
Sebelum mengakhiri khutbah ini, marilah kita mengambil beberapa

pengajaran penting, antaranya:

Pertama: Luka yang ditoreh pada bumi Palestin bukanlah bermula
sejak setahun dua ini, namun ia bermula hampir seratus tahun yang

lalu.

Kedua: Kecanggihan dan kelengkapan lengkap yang dimiliki oleh
tentera musuh masih belum dapat menundukkan penduduk Palestin,
terutamanya Gaza malah ia hanya meningkatkan keimanan dan

ketakwaan mereka.

Ketiga: Bersama-samalah kita berdoa dan terus berdoa kepada
Allah subhanahu wata'ala agar memberi pertolongan-Nya kepada
penduduk Palestin, khususnya Gaza dalam menghadapi musuh-

musuh mereka.

Akhirnya, marilah kita bersama-sama menghayati firman Allah

Ssubhanahu wata'ala dalam Surah al-A'raf, ayat 128:



Maksudnya: (Pengikut-pengikut Nabi Musa merayu, lalu) Musa
berkata kepada kaumnya: "Mintalah pertolongan kepada Allah dan
bersabarlah,  sesungguhnya bumi ini  kepunyaan Allah,
diwariskannya kepada sesiapa yang dikehendaki-Nya dari hamba-
hamba-Nya; dan kesudahan yang baik adalah bagi orang-orang

yang bertakwa.

Kaum muslimin yang dirahmati AIIah,

Berikutan keadaan cuaca yang masih berada pada tahap tidak sihat
disebabkan jerebu, maka khatib menasihatkan agar mengurangkan
aktiviti fizikal di luar bangunan, memakai pelitup muka yang sesuai
terutamanya untuk golongan yang berisiko tinggi, dan minum air
kosong secukupnya. Pada masa yang sama, patuhilah nasihat yang

diberikan oleh pihak berkuasa dari semasa ke semasa.

Selain itu, teruslah mengimarahkan masjid dan surau secara
istigamah dengan melaksanakan solat fardu berjemaah dan
menghadiri majlis-maijlis ilmu. Bimbinglah ahli keluarga kita agar
tetap menjaga solat lima waktu. Kukuhkanlah perpaduan dengan
sikap hormat-menghormati dan saling bekerjasama sesama
masyarakat. Usahakanlah rezeki yang halal lagi baik, agar hidup kita
dirahmati dan diberkati. Firman Allah subhanahu wata'ala dalam

surah al-Mukminun, ayat 51:

Maksudnya: Wahai Rasul-rasul, makanlah dari benda-benda yang
baik lagi halal dan kerjakanlah amal-amal soleh; sesungguhnya Aku

Maha Mengetahui akan apa yang kamu kerjakan.

Selamatkanlah diri dan keluarga kita daripada penyalahgunaan
dadah, bahan inhalan dan ketum, perjudian serta segala bentuk
maksiat. Semua ini hanya membawa kepada kehancuran hidup dan

meruntuhkan masa depan kita dan umat.

Perbanyakkanlah selawat ke atas Nabi Muhammad sallallahu alaihi
wasallam seperti yang diperintahkan oleh Allah subhanahu wata'ala

dalam Surah al-Ahzab, ayat 56:

Maksudnya: Sesungguhnya Allah dan malaikat-Nya berselawat
(memberi segala penghormatan dan kebaikan) kepada Nabi
(Muhammad sallallahu alaihi wasallam); wahai orang yang beriman,
berselawatlah kamu kepadanya serta ucapkanlah salam sejahtera

dengan penghormatan yang sepenuhnya.

Ya Allah, Bantulah saudara-saudara kami yang memerlukan bantuan
di mana sahaja mereka berada, khususnya di bumi Palestin.
Kurniakanlah kepada mereka perlindungan, keamanan, dan
kemenangan dengan rahmat-Mu, wahai Tuhan Yang Maha
Pengasih. Ampunkanlah segala dosa-dosa kami, ibu bapa kami,
keluarga dan guru-guru kami. Limpahkanlah kepada kami

kesejahteraan dan kebahagiaan di dunia dan di akhirat.

Kurniakanlah kecemerlangan pendidikan kepada anak-anak kami
dalam apa sahaja bidang yang mereka ceburi. Tambahkanlah iimu
dan kemahiran yang bermanfaat kepada mereka, perteguhkanlah
peribadi mereka dengan akhlak yang mulia dan terpuji. Jadikanlah

anak-anak kami pemimpin dalam kalangan orang yang bertakwa.

Ya Allah, berikanlah taufiq dan hidayat-Mu kepada kami semua dan
juga kepada para pemimpin Negara kami, khasnya kepada Seri
Paduka Baginda Yang di-Pertuan Agong Malaysia, dan juga
pemimpin-pemimpin negeri kami, khususnya Tuan Yang Terutama

Yang di-Pertua Negeri Sarawak.

10



Jadikanlah kami umat yang berintegriti, bersatu-padu, dan terbilang
dalam semua bidang yang diceburi demi mendukung negara yang
maju dan makmur serta mendapat perlindungan-Mu. Kekalkanlah
kesatuan kami dalam akidah, ibadah dan akhlak atas pegangan Ahli
Sunnah Wal Jama'ah. Limpahkanlah nikmat keselamatan,
kesihatan, dan ketenangan, serta lenyapkanlah jerebu yang sedang
melanda negeri kami ini, dan pulihkanlah kembali keadaan cuaca

dan udara yang bersih serta sihat kepada kami.

